
Am y ffurflen gydsynio
Gwybodaeth i gleifion
	
Cyn i feddyg neu weithiwr gofal iechyd proffesiynol arall eich archwilio neu eich trin, mae angen eich caniatâd arnynt - hynny yw, eich cydsyniad. Weithiau gallwch ddweud wrthynt a ydych chi'n cytuno â'u hawgrymiadau. Fodd bynnag, weithiau mae cofnod ysgrifenedig o'ch penderfyniad yn ddefnyddiol - er enghraifft, os bydd eich triniaeth yn cynnwys tawelydd neu anesthesia cyffredinol. Yn yr achos hwn, gofynnir i chi lofnodi ffurflen ganiatâd. Os byddwch yn newid eich meddwl yn ddiweddarach am gael y driniaeth, mae gennych hawl i dynnu caniatâd yn ôl - hyd yn oed ar ôl llofnodi'r ffurflen. 

Beth ddylwn ei wybod cyn penderfynu? 

Rhaid i weithwyr gofal iechyd proffesiynol sicrhau eich bod yn gwybod digon i'ch galluogi i benderfynu ar driniaeth. Byddant yn ysgrifennu gwybodaeth ar y ffurflen gydsynio ac yn cynnig copi i chi i'w gadw (naill ai yn Gymraeg, Saesneg neu yn y ddwy iaith) yn ogystal â thrafod y dewisiadau triniaeth gyda chi. Er y gallent argymell opsiwn penodol, nid oes rhaid i chi dderbyn yr opsiwn hwnnw. Mae agweddau pobl yn amrywio ar bethau fel faint o risg neu boen y maent yn barod i'w derbyn. Mae hynny'n wir am faint o wybodaeth, hefyd. Bydd y sawl sy'n eich trin yn eich annog i wrando ar yr holl wybodaeth am eich triniaeth, ond os byddai'n well gennych beidio â gwybod am rai agweddau, trafodwch eich pryderon gyda nhw.

A ddylwn ofyn cwestiynau? 

Bydd gweithwyr gofal iechyd proffesiynol yn eich annog i ofyn cwestiynau am unrhyw beth yr ydych ei eisiau. I'ch atgoffa, gallwch ysgrifennu eich cwestiynau i lawr. Dylai'r person yr ydych yn gofyn iddo wneud ei orau glas i ateb, ond os nad yw’n gwybod yr ateb, dylai ddod o hyd i rywun arall fydd yn gallu trafod eich pryderon. I’ch cefnogi chi ac i sbarduno cwestiynau, mae’n bosibl y byddwch yn dymuno mynd â ffrind neu berthynas gyda chi. Gofynnwch os hoffech i rywun annibynnol siarad ar eich rhan. 

A oes unrhyw beth y dylwn ei ddweud wrth bobl? 

Os oes unrhyw weithdrefn neu driniaeth nad ydych ei heisiau, dylech ddweud wrth y bobl sy'n eich trin. Mae hefyd yn bwysig iddynt wybod am unrhyw beth sy'n arbennig o bwysig i chi ac am unrhyw salwch neu alergeddau sydd gennych neu y gallech fod wedi’u dioddef ohonynt yn y gorffennol. 

Pwy sy'n fy nhrin? 

Gall y gweithwyr gofal iechyd proffesiynol sy'n eich trin fod yn “feddygon dan hyfforddiant” - sydd â chymwysterau meddygol, ond sydd bellach yn gwneud hyfforddiant mwy arbenigol. Maent yn amrywio o feddygon sydd newydd gymhwyso i feddygon sydd bron yn barod i fod yn ymgynghorwyr. Ni fyddant ond yn cyflawni gweithdrefnau y maent wedi'u hyfforddi'n briodol ar eu cyfer. Bydd rhywun uwch yn goruchwylio - naill ai yn bersonol gyda meddyg llai profiadol mewn hyfforddiant neu byddant ar gael i gynghori rhywun mwy profiadol. Gall gweithwyr gofal iechyd proffesiynol eraill fel nyrsys a therapyddion hefyd roi triniaeth i chi.

Beth am anesthesia? 

Os bydd eich triniaeth yn cynnwys anesthesia cyffredinol neu ranbarthol (lle bydd mwy na rhan fach o'ch corff yn cael ei anaestheiddio), byddwch yn cael gwybodaeth gyffredinol amdani ymlaen llaw. Byddwch hefyd yn cael cyfle i siarad â'r anesthetydd pan fydd ef neu hi yn asesu cyflwr eich iechyd yn fuan cyn y driniaeth. Ar gyfer rhai gweithdrefnau fe'ch gwahoddir i glinig cyn-asesu a fydd yn rhoi cyfle i chi drafod pethau ychydig wythnosau'n gynharach. 

A gymerir samplau? 

Mae rhai mathau o lawdriniaeth yn cynnwys tynnu rhan o'r corff (fel pledren fustl neu ddant). Byddech chi bob amser yn cael gwybod am hyn ymlaen llaw. Gall llawdriniaethau eraill olygu cymryd samplau fel rhan o'ch gofal. Gall y samplau hyn fod o waed neu rannau bach o feinwe, er enghraifft o lwmp heb esboniad. Gall samplau o'r fath gael eu harchwilio ymhellach gan weithwyr gofal iechyd proffesiynol eraill i sicrhau'r safonau gorau posibl. Unwaith eto, dylech gael gwybod ymlaen llaw os yw samplau'n debygol o gael eu cymryd. 

Weithiau, gellir defnyddio samplau a gymerir yn ystod llawdriniaethau hefyd ar gyfer addysgu, ymchwil neu fonitro iechyd y cyhoedd er lles holl gleifion y GIG yn y dyfodol. Os bydd gweithiwr gofal iechyd proffesiynol yn dymuno defnyddio'ch samplau at ddibenion ymchwil, byddant yn gofyn am eich caniatâd ysgrifenedig. 

Myfyrwyr

Un o'r ffyrdd y mae myfyrwyr, nyrsys neu weithwyr gofal iechyd proffesiynol eraill yn dysgu yw trwy wylio gofal neu driniaeth yn cael ei roi. Os bydd y gweithiwr gofal iechyd proffesiynol sy'n eich trin yn dymuno i fyfyriwr wylio'ch archwiliad neu'ch triniaeth, yna mae'n rhaid iddynt ofyn am eich caniatâd yn gyntaf. Os byddwch yn cael tawelydd neu anesthetig yn ystod eich triniaeth, yna mae angen eich caniatâd ysgrifenedig arnynt er mwyn i fyfyriwr wylio'ch triniaeth. Dyma pam mae adran ar y ffurflen gydsynio i chi ddweud a ydych chi'n cytuno i fyfyrwyr fod yn bresennol ai peidio. Os byddwch yn fodlon i'r myfyriwr fod yn bresennol, bydd yn cael ei oruchwylio gan aelod o staff cymwys bob amser. Ni fydd eich gofal yn cael ei effeithio arno mewn unrhyw ffordd os byddwch yn penderfynu ei bod yn well gennych beidio â chael myfyrwyr yn yr ystafell yn ystod eich triniaeth. 

Penderfyniadau ymlaen llaw i wrthod triniaeth

Mae rhai pobl yn dewis gwneud “penderfyniadau ymlaen llaw” i wrthod gofal neu driniaeth benodol (y cyfeirir atynt weithiau fel “ewyllysiau byw” neu “gyfarwyddebau ymlaen llaw”). Os ydych wedi gwneud, neu'n dymuno gwneud penderfyniad ymlaen llaw i wrthod triniaeth neu weithdrefn a allai ddod yn angenrheidiol yn ystod eich gofal neu'ch triniaeth, yna mae'n rhaid i chi ddweud wrth y gweithiwr gofal iechyd proffesiynol sy'n gofalu amdanoch. Bydd hyn yn sicrhau y bydd eich penderfyniadau yn cael eu dilyn, er enghraifft, tra eich bod o dan anesthetig. Dyma pam mae adran ar y ffurflen gydsynio i chi ddweud a ydych wedi gwneud penderfyniad ymlaen llaw perthnasol ai peidio. 

Ffotograffau, fideos a recordiadau sain

Fel rhan o'ch triniaeth, weithiau mae'n ddefnyddiol gwneud recordiad ffotograffig, fideo neu sain - er enghraifft i gofnodi newidiadau i nam ar y croen. Cewch eich hysbysu bob amser os bydd hyn yn digwydd. Mae defnyddio ffotograffau a recordiadau hefyd yn hynod o bwysig ar gyfer gwaith arall y GIG, fel addysgu neu wrth wneud ymchwil feddygol. Os hoffai'r gweithiwr gofal iechyd proffesiynol dynnu lluniau, recordiadau fideo neu sain, yna gofynnir i chi lofnodi ffurflen gydsynio i roi eich caniatâd. 

Bydd y recordiad ffotograff / fideo / sain yn cael ei gadw gyda'ch nodiadau a bydd yn cael ei gadw'n gyfrinachol fel rhan o'ch cofnod meddygol. Mae hyn yn golygu mai dim ond y rhai sy'n ymwneud â darparu gofal i chi neu'r rhai y mae angen iddynt wirio ansawdd y gofal yr ydych wedi'i dderbyn fydd yn ei weld fel arfer, oni bai eich bod wedi rhoi caniatâd iddo gael ei ddefnyddio mewn ffyrdd eraill e.e. addysgu, cyhoeddi, ymchwil. Ni fyddwn yn defnyddio'r ffotograff / recordiad mewn ffordd a allai ganiatáu i chi gael eich adnabod neu'ch cydnabod heb eich caniatâd penodol. 

Beth os na fydd pethau'n mynd yn ôl y disgwyl? 

Ymhlith y 25,000 o lawdriniaethau sy'n digwydd bob dydd, weithiau nid yw pethau'n mynd fel y dylent. Er mai’r meddyg dan sylw ddylai eich hysbysu chi a'ch teulu, yn aml y claf yw'r cyntaf i sylwi bod rhywbeth o'i le. Os ydych chi yn poeni - er enghraifft am ôl-effeithiau llawdriniaeth sy'n parhau'n llawer hirach nag y dywedwyd wrthych ei ddisgwyl - dywedwch wrth weithiwr gofal iechyd proffesiynol ar unwaith. Siaradwch â'ch meddyg teulu, neu cysylltwch â'ch clinig - dylai'r rhif ffôn fod ar eich cerdyn apwyntiad, eich llythyr neu ar y copi o’ch ffurflen ganiatâd. 

Beth sydd angen i mi ei wybod?

Dylech fod yn ymwybodol o'r holl risgiau sylweddol (gan gynnwys risgiau pwysig (sylweddol) i chi), manteision a thriniaethau amgen (gan gynnwys dim triniaeth) fel y gallwch wneud penderfyniad gwybodus.

Beth yw'r pethau allweddol i'w cofio? 

Eich penderfyniad chi ydyw! Eich cyfrifoldeb chi yw dewis a ydych yn cydsynio i'r hyn sy'n cael ei gynnig ai peidio. Gofynnwch gymaint o gwestiynau ag y dymunwch a chofiwch ddweud wrth y tîm am unrhyw beth sy'n eich poeni chi neu am unrhyw feddyginiaeth, alergeddau neu hanes yn y gorffennol a allai effeithio ar eich iechyd cyffredinol. 

Ymddygiad annerbyniol

Mae ein staff yn haeddu'r hawl i gyflawni eu swyddi heb gael eu cam-drin ar lafar neu'n gorfforol. Mae'r rhan fwyaf o'n cleifion a'n hymwelwyr yn parchu'r hawl hon. Diolch i chi am fod yn un ohonynt. Byddwn yn gweithio gyda'r heddlu i erlyn y rhai sy'n cam-drin ein staff.

Cwynion a chanmoliaeth

Hoffem glywed eich barn am eich profiad o'n gwasanaethau. Ein nod yw darparu gofal o'r safon uchaf i chi bob amser, ond rydym yn cydnabod y gall pethau fynd o chwith weithiau.  Os oes gennych unrhyw bryderon, siaradwch â phrif nyrs y ward neu'r uwch therapydd a fydd yn gallu cynorthwyo a, gobeithio, ddatrys materion i'ch boddhad.  Os nad yw hyn yn llwyddiannus, gofynnwch am ein taflen “[insert the local title for the concerns information leaflet]”. Mae hyn yn eich cynghori ar sut i wneud cwyn ffurfiol ac mae’n amlinellu gwahanol gamau'r weithdrefn.

Wrth wneud cwyn, mae cyngor a chymorth ar gael i chi gan eich Cyngor Iechyd Cymuned lleol, sy'n cynrychioli buddiannau cleifion a'r cyhoedd yn y GIG. Mae'r Cynghorau Iechyd Cymuned yn fedrus wrth ymdrin â chwynion. Gall eu Heiriolwyr Cwynion ddarparu ystod o gymorth yn ystod proses eich cwyn.



Ymdrin â'ch data

O dan y Ddeddfwriaeth  Diogelu Data gyfredol, rydym wedi ymrwymo i ddiogelu preifatrwydd gwybodaeth cleifion. Os oes angen eglurhad arnoch ynghylch pam mae angen gwybodaeth, neu sut y gallwch gael gafael ar wybodaeth neu'ch cofnodion iechyd, cysylltwch â [insert details of the local process]. Mae gennych hawl i dderbyn copi ond dylech nodi y gellir codi tâl amdano. Dylech hefyd fod yn ymwybodol y gall eich hawl i weld rhai manylion yn eich cofnodion iechyd fod yn gyfyngedig er eich lles eich hun neu am resymau eraill.

A allaf gael gwybod mwy am roi caniatâd? 

Mae gan y corff iechyd bolisi ar gydsyniad cleifion i gael eu harchwilio neu i dderbyn triniaeth, a fydd ar gael i chi ar gais. Mae Llywodraeth Cymru hefyd wedi cyhoeddi Guide to Consent for Examination or Treatment sydd ar gael yn: http://www.wales.nhs.uk/governance-emanual/patient-consent/

Cwestiynau i'w gofyn i weithwyr gofal iechyd proffesiynol

Yn ogystal â rhoi gwybodaeth i chi, mae'n rhaid i weithwyr gofal iechyd proffesiynol wrando a gwneud eu gorau i ateb eich cwestiynau. Cyn eich apwyntiad nesaf, gallwch ysgrifennu rhai ohonynt i lawr. 

Mae’n bosibl y byddwch am ofyn cwestiynau am y driniaeth ei hun, er enghraifft:
 
· Beth yw'r prif opsiynau ar gyfer triniaeth? 
· Beth yw manteision pob un o'r opsiynau? 
· Beth yw risgiau, os o gwbl, pob opsiwn? 
· Beth yw'r cyfraddau llwyddiant ar gyfer gwahanol opsiynau (yn genedlaethol, ar gyfer yr uned hon neu ar gyfer y llawfeddyg)? 
· Pam ydych chi'n meddwl bod llawdriniaeth (os awgrymir) yn angenrheidiol? 
· Beth yw'r risgiau os byddaf yn penderfynu peidio â gwneud dim am y tro? 
· Sut alla i ddisgwyl teimlo wedi’r driniaeth? 
· Pryd ydw i'n debygol o allu dychwelyd i'r gwaith? 

Mae’n bosibl y byddwch hefyd am ofyn cwestiynau am sut y gallai'r driniaeth effeithio ar gyflwr eich iechyd yn y dyfodol neu'ch ffordd o fyw, er enghraifft: 

· A fydd angen gofal hirdymor arnaf?
· A fydd fy symudedd yn cael ei effeithio? 
· A fyddaf yn dal i allu gyrru? 
· A fydd yn effeithio ar y math o waith a wnaf? 
· A fydd yn effeithio ar fy mherthnasau personol / rhywiol? 
· A fyddaf yn gallu cymryd rhan yn fy hoff chwaraeon/ymarferion? 
· A fyddaf yn gallu dilyn fy niet arferol? 

Dylai gweithwyr gofal iechyd proffesiynol groesawu eich barn a thrafod unrhyw faterion fel y gallant weithio mewn partneriaeth â chi er mwyn sicrhau’r canlyniad gorau.

